TAJUK KHUTBAH JUMAAT

Siri: 11/2025

MENGHAYATI PERISTIWA NUZUL AL-QURAN

13 RAMADAN 1446

Bersamaan

14 MAC 2025

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




5 RUKUN KHUTBAH

1. Memuji Allah SWT

2. Selawat Ke Atas Nabi Muhammad SAW

3. Berpesan supaya bertagwa kepada Allah

4. Membaca Satu Ayat Al-Quran yang lengkap lagi jelas maknanya
5. Doa Kepada Orang Beriman Dalam Khutbah Kedua

Khatib hendaklah menyampaikan semua rukun-rukun
khutbah dalam bahasa Arab walaupun ia tidak difahami oleh

para Jemaah.




KHUTBAH PERTAMA

Wahai hamba-hamba Allah! Saya berpesan kepada tuan-tuan dan juga diri

sendiri supaya bertagwa kepada Allah. Hendaklah kita berusaha untuk

berada bersama-sama orang-orang yang benar.
Sidang Jumaat yang dikasihi Allah.

Bersempena dengan nuzul Al-Quran pada 17 Ramadan yang bakal tiba,
marilah sama-sama kita menumpukan perhatian kepada khutbah pada hari

ini yang bertajuk :
MENGHAYATI PERISTIWA NUZUL AL-QURAN

Al-Quran telah diturunkan daripada Luh Mahfuz ke Baitul Izzah di langit
dunia pada malam Lailatul Qadar, kemudian diturunkan kepada Baginda
Rasulullah SAW bermula pada 17 Ramadan secara berperingkat-peringkat
selama 23 tahun.

Di dalam al-Quran telah disebutkan secara jelas hikmah penurunan Al-
Quran. Berikut adalah beberapa ayat Al-Quran yang menerangkan antara

rahsia dan tujuan ia diturunkan untuk kita sama-sama hayati:
Pertama: Al-Quran sebagai petunjuk, dan pedoman:

Firman Allah SWT dalam surah an-Nahl ayat 89 :

Maksudnya: Dan Kami turunkan kepadamu Al-Qur'an menjelaskan tiap-

tiap sesuatu dan menjadi petunjuk, serta membawa rahmat dan berita yang

menggembirakan bagi orang Islam.

Al-Quran menjadi petunjuk bagi seluruh manusia dengan kandungannya
yang membawa penjelasan dan keterangan. la juga membezakan perkara
yang baik dan buruk.

Firman Allah SWT dalam Surah al-Bagarah, ayat 185:

Maksudnya: “Bulan Ramadan yang padanya diturunkan Al-Quran, menjadi
petunjuk bagi sekalian manusia, dan menjadi keterangan-keterangan yang
menjelaskan petunjuk dan (menjelaskan) perbezaan antara yang benar

dengan yang salah.

Kedua: Al-Quran sebagai nasihat yang berguna dan penawar yang
mujarab kepada penyakit hati.

Firman Allah SWT dalam Surah Yunus ayat 57:

Maksudnya: “Wahai umat manusia! Sesungguhnya telah datang kepada
kamu Al-Quran yang menjadi nasihat pengajaran dari Tuhan kamu, dan
yang menjadi penawar bagi penyakit-penyakit batin yang ada di dalam dada

kamu, dan juga menjadi hidayah petunjuk untuk keselamatan, serta

membawa rahmat bagi orang-orang yang beriman.”

Sidang Jumaat yang dihormati sekalian,

Yang ketiga, Al-Quran memberi keterangan berkenaan kisah-kisah

umat terdahulu untuk dijadikan pengajaran.

Firman Allah SWT dalam Surah Yusuf ayat 111:

Maksudnya: Demi sesungguhnya, kisah Nabi-nabi itu mengandungi
pelajaran yang mendatangkan iktibar bagi orang-orang yang mempunyai
akal fikiran. (Kisah Nabi-nabi yang terkandung dalam Al-Quran) bukanlah ia
cerita-cerita yang diada-adakan, tetapi ia mengesahkan apa yang tersebut
di dalam Kitab-kitab ugama yang terdahulu daripadanya, dan ia sebagai
keterangan yang menjelaskan tiap-tiap sesuatu, serta menjadi hidayah

petunjuk dan rahmat bagi kaum yang (mahu) beriman.



Keempat, Al-Quran sebagai peneguh iman dan berita gembira buat

kaum muslimin.

Firman Allah SWT Surah An-Nahl ayat 102.

Maksudnya: Katakanlah (wahai Muhammad): Al-Quran itu diturunkan oleh
Ruhul Qudus (Jibril) dari Tuhanmu dengan cara yang sungguh layak dan
berhikmat, untuk meneguhkan iman orang-orang yang beriman, dan untuk
menjadi hidayah petunjuk serta berita yang mengembirakan bagi orang-

orang Islam.

Dengan memahami hikmah kenapa Al-Quran diturunkan, ia menjadikan kita
mukmin yang lebih menghayati isi kandungan Al-Quran yang mulia. Tiada
cara lain untuk mencapai maksud Al-Quran diturunkan melainkan dengan
mendampinginya, membacanya dan mengambil pengajaran dari hidayatnya
dan disusuli dengan penghayatan dan amalan. Al-Quran merupakan kitab
suci yang istimewa, sesiapa yang membacanya walaupun tanpa
memahaminya tetap akan dikurniakan pahala membacanya, lebih-lebih lagi

dibaca dalam bulan Ramadan.

Semoga kita terpilih untuk menjadi teman al Quran yang mendapat
syafaatnya. Sabda Nabi SAW:

Maksudnya: Bacalah al-Quran kerana al-Quran akan datang pada hari
kiamat untuk memberikan syafaat kepada pembacanya.

(Hadis Riwayat Muslim)

Maksudnya: Taa, Haa.Kami tidak menurunkan Al-Qur'an kepadamu
supaya engkau menanggung kesusahan. Hanya untuk menjadi peringatan
bagi orang yang takut melanggar perintah Allah. Diturunkan dari Tuhan

yang menciptakan bumi dan langit yang tinggi.

(Surah Taha: 1 - 4)

KHUTBAH KEDUA

RUKUN

Menjadi kelaziman umat Islam pada bulan Ramadan menunaikan ibadat
zakat. Pelaksanaan ibadat zakat menunjukkan ketaatan seorang hamba
melaksanakan perintah Allah s.w.t. untuk membantu golongan yang berada
dalam kesusahan. Justeru, umat Islam disaran untuk menunaikan zakat di

bulan Ramadan bagi meraih ganjaran yang berlipat kali ganda.

Bayarlah zakat kepada amil-amil bertauliah yang dilantik oleh MAIDAM agar
golongan asnaf di Terengganu dapat menerima manfaat daripada zakat
yang ditunaikan. Mudah-mudahan Allah SWT mengurniakan sebaik-baik
ganjaran atas pelaksanaan ibadat zakat fitrah dan dilipatgandakan rezeki

berserta keberkatan daripada-Nya.



Sidang Jumaat sekalian

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,

Teguhkanlah Iman kami dalam menempuh segala mehnah dan ujianMu,
Kekalkanlah keamanan, keselamatan dan kesejahteraan kepada negara
kami Malaysia dan negeri kami Terengganu Darul Iman, Jadikan negeri kami
ini negeri yang aman. Jauhi negeri kami daripada sebarang musibah,

perpecahan dan huru hara.
Ya Allah,

Cemerlangkanlah pendidikan anak-anak kami, Tambahkanlah ilmu yang
bermanfaat kepada mereka, suburkanlah jiwa mereka dengan akhlak yang
mulia dan terpuji, Jadikanlah anak-anak kami pemimpin dalam kalangan

orang yang bertakwa.
Ya Allah,

Anugerahkan pertolongan dan bantuanMu untuk saudara kami di palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi baitul maqdis dan seluruh

saudara kami disana. Amiin amiiin Ya Rabbal alamin.

